TAJUK KHUTBAH JUMAAT

Siri: 12 /2024

HIKMAH DAN KEBERKATAN RAMADAN

22 Mac 2024
Bersamaan
11 Ramadan 1445

DIKELUARKAN OLEH:

JABATAN HAL EHWAL AGAMA
TERENGGANU

PERINGATAN:

Adalah diingatkan bahawa sebarang penambahan dan
pemindaan terhadap isi kandungan teks khutbah yang
telah disediakan oleh Jabatan Hal Ehwal Agama
Terengganu adalah DILARANG.

Khatib yang bertugas hendaklah menyemak kembali
RUKUN, AYAT AL-QURAN dan helaian muka surat yang
diterima. Pastikan teks dibaca terlebih dahulu sebelum
menyampaikan khutbah.




KHUTBAH PERTAMA

Sidang Jumaat yang dimuliakan Allah,
Pada kesempatan hari dan bulan yang mulia ini, marilah kita tingkatkan
ketagwaan kita, antaranya dengan berusaha melaksanakan ibadah di bulan
Ramadan dengan sebaik-baiknya, sepenuh jiwa, seolah-olah ini Ramadan

terakhir buat kita semua.

Tajuk khutbah pada hari ini ialah:
HIKMAH DAN KEBERKATAN RAMADAN

Hari ini, kita berada di bulan Ramadan, bulan yang penuh berkat dan rahmat
dari Allah. Di bulan Ramadan ini terdapat peristiwa agung, iaitu Nuzul al-
Quran (turunnya kitab suci al-Qur'an) yang berperanan sebagai Nur

(cahaya), Hudan (petunjuk), dan rahmah bagi manusia seluruhnya.

Allah berfirman dalam surah al-Dukhan ayat 3:

Maksudnya: Sesungguhnya Kami telah menurunkan al-Quran itu pada
malam yang berkat; (Kami berbuat demikian) kerana sesungguhnya Kami

sentiasa memberi peringatan dan amaran.

Antara hikmah dan keberkatan Bulan Ramadan boleh difahami menerusi
hadith Nabi SAW yang bermaksud:

“Telah datang kepada kalian bulan Ramadan, iaitu bulan yang diberkati,
Allah telah memfardhukan atas kalian berpuasa padanya, dalam bulan
tersebut dibukakan pintu-pintu syurga dan ditutup pintu-pintu neraka, dan
dalamnya pula terdapat Lailatul Qadar (Malam Qadar) yang lebih baik dari
seribu bulan. Siapa sahaja yang terhalang dari kebaikan malam itu, maka

sesungguhnya ia terhalang dari rahmah Tuhan.”
(Hadis Riwayat. al-Nasa'i)

Muslimin yang dirahmati Allah,

Persoalannya, mengapa kita dianjurkan untuk memohon keberkatan di
bulan ini? Jawapannya ialah keberkatan hidup menjadi idaman dan
matlamat setiap muslim. Berkat memberi maksud bertambahnya kebaikan
dalam setiap sesuatu, termasuk sejahtera dalam aspek material mahupun

bukan material dalam hidup setiap manusia.



Berkat dalam aspek material umpamanya, seperti harta benda yang kita
miliki dan usahakan makin bertambah dan beroleh keuntungan, lalu usaha

untuk membuat kebajikan serta infaq juga turut meningkat.

Berkat dalam aspek bukan material pula bermaksud, wujudnya rasa
ketenteraman hati dan jiwa kita, lalu mendorong untuk mempelajari,
menambah ilmu pengetahuan dan memperbaiki hidup ke arah yang lebih
baik dan bermanfaat, hati pula mengarahkan kepada sikap dan perbuatan
yang penuh kebijaksanaan, tidak suka bermusuh dengan orang lain, tidak
melampaui batas dalam membuat sesuatu pekerjaan, bahkan sentiasa
memiliki sikap dan akhlag yang mencerminkan rahmah dan kebaikan untuk

seluruh alam (Rahmatan lil ‘alamin).

Antara hikmah dan berkat bulan Ramadan ini sebagaimana mafhum
daripada hadith Qudsi iaitu : Allah memakbulkan doa bagi orang yang
berdoa; menerima taubat bagi orang yang bertaubat, serta memberi

pengampunan atau maghfirah bagi orang yang pohon keampunan.

Sidang Jumaat yang dimuliakan Allah,

Pada bulan Ramadan kita semua diwajibkan berpuasa, untuk menjadikan
kita golongan yang bertakwa. Selain dari itu, terdapat banyak hikmah dari
kewajipan puasa Ramadan antaranya mensyukuri nikmat Allah yang
diberikan kepada kita selama ini. Ini kerana, makna ibadah secara mutlak,
termasuk ibadah puasa, adalah ungkapan tanda syukur dari seorang hamba

kepada Tuhannya atas nikmat-nikmat yang telah diberikan kepadanya.



Dalam melaksanakan puasa Ramadan, terdapat 3 manfaat; iaitu

Pertama: manfaat jiwa dan Rohani,

Kedua: manfaat kemasyarakatan,

Dan yang ketiga: manfaat kesihatan.

Di antara manfaat jiwa dari amalan berpuasa ialah membiasakan diri untuk
bersikap sabar mengekang hawa nafsu, lalu melahirkan ciri taqgwa sebenar.
Sedangkan, taqgwa kepada Allah itulah yang menjadi tujuan khusus dalam

berpuasa Ramadan.

Manakala manfaat kemasyakatan dalam puasa Ramadan pula adalah;
mendidik kita untuk memiliki sifat tertib-terning, berdisiplin dan bersatu padu,
cinta keadilan, lahirnya kasih sayang dan kesamaan sesama umat Islam:
antara yang kaya dan yang miskin, antara pemimpin dan rakyat, antara
pengusaha, majikan dan pekerja dan seterusnya. Tidak ada perbezaan di
antara mereka, semuanya wajib berpuasa apabila telah memenuhi syarat-

syaratnya.

Manakala yang ketiganya manfaat kesihatan dari berpuasa Ramadan ialah,
untuk membersihkan organ pencernaan, merehatkan anggota dan
membersihkan dalaman badan daripada lendir-lendir, lemak-lemak,

kolesterol yang menjadi punca segala penyakit.

Muslimin yang dimuliakan Allah,
Justeru, kesimpulan daripada khutbah ini marilah kita menjadikan Ramadan
sebagai bulan kesederhanaan, bulan peribadatan, bulan memperbanyak

berbuat kebajikan kepada orang-orang fakir, lagi yang memerlukan bantuan,

bulan menjaga kesihatan anggota tubuh kita, ucapan kita dan hati kita dari
hal-hal yang dilarang agama, seperti perkataan keji, mengumpat, menyebar

fitnah, ungkapan kebencian, dan adu domba, baik secara langsung
mahupun melalui media sosial.

Maksudnya: Dan sekiranya penduduk negeri beriman dan bertakwa, pasti
Kami akan limpahkan kepada mereka berkat dari langit dan bumi, tetapi
ternyata mereka mendustakan (ayat-ayat Kami) itu, maka Kami siksa

mereka sesuai dengan apa yang telah mereka kerjakan.

(Surah al-A’raf ayat 96)

KHUTBAH KEDUA

Muslimin yang dirahmati Allah,

Khatib ingin memaklumkan berkenaan kadar fitrah bagi tahun 1445H. Kadar
zakat fitrah telah ditetapkan pada dua kadar. Kadar pertama berjumlah tidak
kurang RM10 setiap seorang manakala kadar kedua bagi yang memakan
beras basmathi atau setara dengannya berjumlah RM22 seorang.
Penetapan kadar zakat fitrah ini adalah berasaskan kadar harga mengikut
kategori beras yang dimakan dalam timbangan 1 gantang baghdad atau

bersamaan 2.60 kg dan faktor bekalan beras di negeri Terengganu.

Bayaran boleh dibuat melalui amil garyah secara bersemuka, atau e-amil,
atau melalui kaunter maidam berdekatan atau secara dalam talian di
ezakat.maidam.gov.my.

Marilah juga kita memperbanyakkan ucapan selawat dan salam kepada

Rasulullah SAW sebagaimana firman Allah dalam surah al-Ahzab ayat 56:

Ya Allah,
Kami memohon hidayah dan petunjuk ke jalan kebenaran. Tetapkanlah iman

kami di dalam agama-Mu. Basahilah lidah kami dengan bacaan al-Quran dan
zikir kepada-Mu. Jadikanlah akhlak junjungan besar Nabi Muhammad SAW
sebagai ikutan kami. Pereratkanlah hubungan sesama kami, saling

bekerjasama dan bantu membantu dalam kebajikan dan taqwa.

Ya Allah

Jadikanlah negeri ini negeri yang aman, maju lagi diberkati. Bukakanlah
pintu-pintu rezeki dari segala penjuru. Kurniakanlah kepada kami nikmat
kesejahteraan yang berterusan. Jauhkanlah negeri kami ini daripada segala

malapetaka, musibah dan apa jua kemurkaan-Mu.

Ya Allah,

Anugerahkan pertolongan dan bantuanMu untuk saudara kami di Palestin.
Berikanlah ketabahan dan kekuatan kepada mereka dalam menghadapi
kekejaman rejim zionis. Peliharakanlah bumi Baitul Maqdis dan seluruh

saudara kami di sana.

